
Efni: Umsögn ASÍ um tillögu til þingsályktunar um stefnumótun á sviði stafrænnar þróunar, 
455. mál.

Alþýðusamband Íslands hefur fengið til umsagnar þingsályktunartillögu um stefnumótun á 
sviði stafrænnar þróunar.

Breytingar í atvinnulífinu og á vinnumarkaði með nýrri tækni og breyttum atvinnuháttum, kalla 
á breyttar áherslur og ný vinnubrögð. Þær fela í sér nýjar áskoranir og tækifæri, fyrir 
einstaklinga, fyrirtæki og samfélagið allt. Búast má við að íslenskur vinnumarkaður taki miklum 
breytingum með aukinni sjálfvirknivæðingu. Gera má ráð fyrir að sum störf hverfi alveg og 
önnur verði til og að ákveðnir hópar í samfélaginu verði fyrir mismiklum áhrifum ef skoðuð er 
menntunarstaða, aldur, búseta, kyn, svo eitthvað sé nefnt. Einstaklingar með litla menntun og 
færni eru mun ólíklegri til að sækja sér fræðslu heldur en einstaklingar með meiri menntun og 
færni. Sömu niðurstöður sjást hjá öðrum hópum, m.a. hjá þeim sem eldri eru, fólki í 
hlutastörfum og atvinnulausum.1

Tryggja þarf að tækniframfarir skili sér til allra hópa samfélagsins og meginstefna stjórnvalda 
verði jöfnuður, að allir hafi jöfn tækifæri til að njóta þess ábata sem verður við tæknibreytingar.

Eitt af fyrstu skrefum sem þarf að taka er að meta færni, menntunar- og mannaflaþörf á 
vinnumarkaði til lengri tíma. Sí- og endurmenntun mun leika lykilhlutverk í að draga úr 
neikvæðum áhrifum tæknibreytinga og þá hefur jafnframt verið bent á að fylgni sé á milli 
fullorðinsfræðslu og aukinnar nýsköpunar.2

Alþýðusambandið fagnar því að myndaður verði starfshópur og farið verði í vinnu við að móta 
heildstæða stefnu um stafræna þróun með aðgerðaráætlun til fimm ára. Þá vill ASÍ leggja sitt 
af mörkum og vera þátttakandi í þeim starfshópi og þeirri stefnumótun.

1 Sjá skýrslu OECD, „Getting skills right: Future-Ready Adult Learning Systems"
2 Sjá „Adult Learning, Adult Skills and Innovation" á 
https://onlinelibrary.wiley.com/doi/epdf/10.1111/ejed.12175

